
Shenjtori i ditës

E mërkurë, 20 maj 2020 – Shenjtori i ditës.
KRESHMË

KRISHTI U NGJALL!

Transferimi i lipsanit të shën Nikollës. Oshënare Lidia në Filipí. Dëshmor Thalaleu. 
Dëshmor Asteri. Oshënar Thalasi.

Oshënare Lidia në Filipí.

Lindi në qytetin Thiatira dhe, megjithëse ishte pagane, praktikonte judaizmin. 
Tregtonte purpur dhe jetonte me familjen e saj në Filipi të Maqedonisë. Një ditë të 
shtunë, shën Pavli erdhi për t’u predikuar grave të devotshme, mbledhur jashtë 
qytetit pranë një lumi, që të kryenin dhe ritualet.

Kur Lidia dëgjoi të flitej për Shpëtimtarin dhe Mbretërinë e Qiejve, kërkoi të 
pagëzohej bashkë me familjen e saj. Pas Pagëzimit, iu lut apostullit bashkë me 
shoqëruesit e tij, Lukën dhe Silën, të shkonin të qëndronin në shtëpinë e saj, por, 



pasi kundërshtuan, shenjtorja këmbënguli. Pali dhe Sila, si u rrahën me shkopinj 
dhe u futën në burg, pas një kryengritjeje që ndodhi në popull për shkak të pranisë 
së tyre, u liruan falë një ndërhyrjeje hyjnore dhe shkuan në shtëpinë e Lidias, ku 
takuan dhe të krishterë të tjerë.

Pasi i nxitën të qëndronin të fortë në besimin e tyre, vazhduan rrugën për në 
Selanik. Shën Lidia përfundoi ditët e saj duke qëndruar besnike në mësimin dhe 
shembullin e apostujve. Mundet të kishte fjetur tashmë, kur Pavli u dërgon letrën e 
tij Filipianëve (rreth 56-57), pasi ai nuk e zë në gojë.

